
A Audiencia Nacional xulgará o cantante de Def con Dos o 12 de xullo
César Strawberry enfróntase a un delito de enaltecemento do terrorismo por varios tuits

Luns 23 de Maio de 2016 | Galiciaé / Efe

A Audiencia Nacional xulgará o próximo 12 de xullo o cantante de Def con Dos, César Augusto 
Montaña Lehman, César Strawberry, por un presunto delito de enaltecemento do terrorismo por 
varios tuits publicados en 2013 e 2014 polos que a Fiscalía pide para el vinte de prisión e oito de 
inhabilitación. O cantante informou a Efe a notificación para ser xulgado o próximo 12 de xullo na 
Sección Primeira da Sala do Penal da Audiencia Nacional, unha cita que afronta "coa tranquilidade 
dun inocente que vai a un xuízo que ten a finalidade política de criminalizar" e que supón "unha 
persecución política".
A Audiencia Nacional revogou en decembro de 2015 o arquivo da causa aberta a César Augusto 
Montaña por humillación ás vítimas de ETA en Twitter e obrigou o xuíz José da Mata a procesalo 
para levalo a xuízo por enaltecemento do terrorismo. De la Mata arquivara esta causa ao 
contextualizar eses comentarios na estética "provocadora, irónica e sarcástica" do imputado, que na 
súa "particular concepción da arte" busca "xerar na receptores perturbación, desconformidade ou 
escándalo", facendo incluso alusións á violencia como "recurso artístico".
Pero a Sección Cuarta do Penal da Audiencia estimou parcialmente o recurso da Fiscalía contra ese 
arquivo e ordenou o seu procesamento. Os maxistrados da Sección Cuarta discreparon da 
interpretación de De la Mata e consideraron que sete das mensaxes identificadas non se poden 
englobar no “contexto de defensa da cultura e das propias opinións", senón que máis ben formarían 
parte do chamado "discurso do odio".
As mensaxes polas que se procesará ao cantante son: "Cantos deberían seguir o voo de Carrero 
Blanco", "Street fighter, edición post-ETA: Ortega Lara versus Eduardo Madina" ou "Pódese levar 
unha camiseta cun estampado de Miguel Ángel Blanco? Pregúntoo desde o respecto e o verán", que
o xuíz De la Mata cualificou de "manifestacións de humor negro".
A Fiscalía pide para César Augusto Montaña vinte meses de cárcere, oito anos de inhabilitación 
total e dous anos de liberdade vixiada.
O cantante madrileño afronta o xuízo tranquilo porque se considera inocente, xa que nunca quixo 
enaltecer o terrorismo nin humillar as vítimas, "senón todo o contrario, como determinou o xuíz de 
La Mata", que entendeu que eses comentarios estaban "dentro do sentido irónico e transgresor" da 
súa obra, asegurou.

'FRONTMAN' DO GRUPO DEF CON DOS

César Strawberry: ‘’O Gran Irmao tirou a careta’’

 A.V.  20 Maio 2015 11:41 h.

O cantante de Def Con Dos é unha das 19 persoas detidas na operación policial contra o 
‘’enaltecemento do terrorismo’’ nas redes sociais que decorreu en diversas partes do Estado. “En 
todo momento considerei que esta actividade se atopaba amparada pola liberdade de expresión, 
mais é obvio que era unha ilusión", sostén nun comunicado. Pode ser condenado até a 2 anos de 
prisión.
César Strawberry é o ‘frontman’ de Def Con Dos, grupo de axitación musical que naceu a finais dos
80 entre Vigo e Madrid cunha aposta en misturar rap e rock duro. Esta terza feira foi detido xunto 
con outras 18 persoas no marco da operación ‘Araña III’ contra o ‘enaltecemento do terrorismo’. 
“Levo 25 anos a exercer un labor artístico independente (...) Sempre loitei pola liberdade de 
pensamento, enfrontándome así a un sistema que pretende que todo sexa analizado desde o 
pensamento único”. O cantante de Def con Dos considera que “un estado que se entenda 
democrático debería aceptar a crítica socio-política, por aceda e incómoda que esta sexa”. 
Comprende, di, que os seus chíos nas redes ou as letras das súas cancións poidan molestar, mais 
“non podía imaxinar que o Estado ía responder privándome de liberdade. (...) O Gran Irmao tirou a 
careta.”

César Strawberry (Def Con Dos): «A Ortega Lara habería que secuestralo»
O líder do grupo de música rap metal, Def con Dos publicou mensaxes en Twitter nos que pedía 
dar «o de Carrero Blanco» a outros políticos como Fraga ou Blas Piñar

EP – Madrid  19/05/2015 21:19h

Mensaxes nas que se instaba a secuestrar de novo o funcionario de Prisións Ortega Lara e nos que 
pedía dar «o de Carrero Blanco» a outros políticos como Fraga ou Blas Piñar son algúns dos 
motivos polos que foi detido o líder do grupo de música rap metal Def con Dos, César Strawberry. 
A Garda Civil acúsao dun delito de enaltecemento do terrorismo, ao igual que aos outros 18 detidos 
no marco da denominada «Operación Araña III».
«A Ortega Lara habería que secuestralo agora», dicía un dos seus comentarios difundidos na rede 
social aos que tivo acceso Europa Press e que obran na investigación realizada pola Garda Civil. En 
concreto, este comentario foi publicado o 27 de xaneiro de 2014 ás 20.21 horas e facía referencia ao
funcionario de prisións secuestrado por ETA nun zulo durante 532 días entre 1996 e 1997.
«Franco, Serrano Súñer, Arias Navarro, Fraga, Blas Piñar... se non lles dás o que a Carrero, a 
lonxevidade ponse sempre do seu lado», dicía noutro comentario no que facía alusión ao atentado 
que acabou coa vida do almirante e presidente do Gobierno no final da ditadura franquista. Estes 
dous comentarios publicounos na súa conta persoal desta rede social @CesarStrawberry.
César Strawberry, cuxo nome real é César Augusto Montaña Lehman, foi arrestado na mañá deste 
martes en Madrid e quedou en liberdade con cargos tras prestar declaración ante as autoridades.

